
PRESENTACIÓN

Esta unidade didáctica vai dirixida ao alumnado do último curso de ESO. Con 
todo, esta unidade tamén pode ser de interese para o alumnado de Bacharelato e 
para persoas adultas.

O obxectivo principal desta unidade é coñecer a historia do Seminario de Es-
tudos Galegos como peza destacada da modernización de Galiza. Dentro dos con-
tidos do último curso da ESO están os seguintes, que conectan directamente co 
tratado nesta unidade:

• O proceso de transformación da España contemporánea nos seus aspectos 
políticos, económicos e sociais. Repercusións na Galiza contemporánea.

• A evolución cultural da España do século XIX ao século XX e a formación 
dunha identidade multicultural compartida.

• Do Rexionalismo ao Nacionalismo na España periférica. O caso galego.

A estrutura da unidade didáctica componse de varias partes: a primeira é a 
introdución co contexto de Santiago e a Universidade, a segunda é o propio Semi-
nario, coas súas etapas e, finalmente, a terceira, é o enfoque da materia segundo 
diferentes abordaxes (historia cotiá, historia das mulleres etc.).

Os diferentes capítulos están feitos como módulos, para que se poidan tra-
ballar ou descartar. Ademais, a unidade didáctica pódese realizar de xeito con-
vencional, a partir dos textos coas correspondentes actividades, ou ben pódeselle 
deixar ao alumnado que parta directamente das actividades para resolvelas coa 
axuda dos textos.

A nivel práctico, en relación ás actividades, moitas están relacionados con li-
gazóns da internet, que, para unha máis cómoda interactuación, pódense premer 
desde as hiperligazóns da unidade en PDF. Con todo, nalgunhas das actividades 
mantense o itinerario de procura da web, para que o alumnado poida facer en por 
si os pasos a seguir para chegar ao apartado da web que nos interese. As palabras 
que levan un asterisco están definidas nun vocabulario ao final.

 

O primeiro logo do SEG, autoría de Castelao.
Arquivos, 1927.
A lenda do logo é seminario de estudos 
galegos · compostela e deus · scientia · 
fratresque · gallætiæ (Deus, ciencia e os 
irmáns galegos).

INTRODUCIÓN

Un pequeno grupo de estudantes da Universidade de Santiago fai, por iniciativa 
propia, unha excursión o 12 de outubro de 1923 cara á casa onde pasou parte 
da infancia a escritora Rosalía de Castro –apenas uns meses antes morrera, xa 
ancián, o seu marido, Manuel Murguía–. Para saber por que esta humilde expe-
dición foi a faísca que levou a crear o Seminario de Estudos Galegos (en diante, 
tamén SEG ou Seminario), a institución que modernizou a ciencia en Galiza, hai 
que trazar brevemente o contexto da época, en particular do Santiago da época e 
da súa Universidade.

A historia do SEG está moi vencellada á historia de Galiza e de España. O Se-
minario naceu en 1923, apenas un mes despois de establecerse a ditadura militar 
de Primo de Rivera e tivo unha intensa vida activa durante trece anos, até xullo 
de 1936, cando se deu o golpe de Estado que trouxo unha guerra civil que desem-
bocou noutra ditadura militar que arrasou o país e paralizou durante décadas os 
avances obtidos.

A nivel social, os anos vinte e primeiros trinta supuxeron unha clara moder-
nización en todos os ámbitos tanto a nivel español como galego, cos procesos de 
industrialización, urbanización, secularización e desenvolvemento da clase tra-
balladora e da clase media, que provocaron un intenso asociacionismo. E o ámbito 
educativo non foi alleo a esa transformación, cun impulso da alfabetización e dun 
maior acceso aos estudos superiores.

A nivel político, os trece anos do SEG están atravesados por varios períodos 
políticos. A ditadura de Primo de Rivera, desde 1923 até 1930, de marcado cariz 
centralista, provocou o retraemento do asociacionismo político, o que fixo foca-
lizar certas forzas no ámbito cultural e investigador, polo que a creación do Se-
minario foi moi oportuna. Desde 1931 deuse a primeira experiencia democrática 
española, a Segunda República, polo que os membros do Seminario de carácter 
máis político puideron dedicarse a tarefas relacionadas coa política fóra do SEG. 
Porén, a experiencia republicana ficou truncada co golpe de Estado de xullo de 
1936, onde todo se paraliza, e tamén o Seminario, que é prohibido.  

En toda esta unidade didáctica seguiremos en boa medida os estudos de Alfon-
so Mato, o máis destacado investigador do Seminario.

Actividade
Para coñecer algo máis do contexto histórico e social de Galiza podedes visionar o vídeo 
Unha ollada a Galicia, o primeiro capítulo da serie Os 20 do XX (2020, 9 min) que fixo 
a revista Vinte de Praza Pública. Despois de ver o capítulo, que idea tirades da Galiza da 
época, estaba modernizándose ou non? En que ámbitos se dá unha maior transformación?

https://vinte.praza.gal/multimedia/os-20-do-xx-capitulo-1-unha-ollada-a-galicia

Compostela e a Universidade
A Compostela dos anos vinte e primeiros trinta do século XX era unha cidade 
pequena, en torno aos vinte mil habitantes na área urbana, que se circunscribía ao 
Centro Histórico, cos intentos de ampliar a zona extramuros a través das rúas da 
Senra e do Hórreo. As cuestións municipais que máis preocupaban en Santiago 
en 1923 eran as obras da traída de augas e dos sumidoiros, xunto co empedrado 
da praza da Quintana e a construción do novo cemiterio de Boisaca. En 1925, ao 
Concello de Santiago anéxase o de Conxo, co que medra en territorio e poboación. 
Polo tanto, a pequena cidade non era allea á modernización que se estaba a dar na 
sociedade galega e española.  

A Universidade compostelá, a única en Galiza, era até os anos 20 unha peque-
na institución que apenas se fora adaptando aos novos tempos nos seus estudos 
e enfoques, polo que mantiña un carácter elitista e escasamente apegado á terra, 
afastada dos problemas do seu contorno. Era aínda a universidade decimonónica 
que se mostraba en La Casa de la Troya (1915), de Pérez Lugín.

E vai ser precisamente no período dos anos vinte e primeiros trinta cando a 
Universidade se transforme profundamente por diversos factores como o desen-
volvemento de novas licenciaturas, o aumento significativo do número de estu-
dantes, entre eles por vez primeira mulleres e tamén alumnado de clases máis 
humildes, a chegada de profesorado novo e a aparición do movemento estudantil.

Esta expansión da Universidade ten varios fitos. En 1926 inaugúrase a Biblio-
teca América, en 1927 promóvese un proxecto de Residencia de Estudantes que 
se irá construíndo neses anos, en 1928 inaugúrase o novo edificio da Facultade de 
Medicina, e en 1930 Rodríguez Cadarso convértese en reitor cun ambicioso pro-
grama modernizador. Neste clima entre tradición e modernidade desenvolveuse o 
Seminario, que promoveu e posibilitou boa parte deses aires renovadores.

Biblioteca de Galicia

Foto postal da Rúa 
da Senra, probable-
mente dos anos 30, 
onde se pode apreciar 
a modernización 
da cidade: o Hotel 
Compostela, cafés, o 
Quiqui Bar, o autobús 
etc.

Máis en concreto, a creación das licenciaturas 
de Historia e Química nas Facultades de Letras 
e de Ciencias, respectivamente, un curso antes 
da creación do SEG, o de 1922-23, multiplicou 
o número de estudantes e provocou a chegada 
de novo profesorado con ideas modernas. Nese 
curso 1922-23 había na Facultade de Dereito 
cen alumnos oficiais e en Filosofía e Letras algo 
máis de corenta. Destas dúas carreiras, que se 
impartían no denominado edificio central da 
Universidade (actual Xeografía e Historia), saíu 
o alumnado que fundou o Seminario.

Compostela, pois, volvía ser o centro inte-
lectual de Galiza, grazas ao novo pulo da Uni-
versidade, pero tamén ao labor do Seminario, 
onde se nucleou unha vangarda cultural e cien-
tífica. Tanto foi así que o impresor do SEG e da 
revista Nós, Ánxel Casal e a súa dona, María 
Miramontes, de grandes traxectorias na Coruña 
galeguista, múdanse a Santiago en 1931 para 
estaren máis preto do Seminario, xa que era o 
cliente máis importante da súa editorial e im-
prenta. Este traslado terá grandes consecuencias 
para a cultura e a política galega e compostelá, 
xa que Ánxel Casal se converterá en 1936 no úl-
timo alcalde republicano da cidade.

Tal foi a importancia de Compostela no Seminario de Estudos Galegos que, 
ademais de ser a súa sede, aparece o seu nome no logo.

Actividade
Para coñecer algo máis do Santiago (e a Galiza) da época, pódense comparar as fotos dos 
grupos do Seminario que veredes ao longo da unidade coas fotos de Ruth Matilda An-
derson, unha fotógrafa norteamericana que estivo en Galiza entre 1924 e 1926. Podedes 
encontrar unha explicación do seu labor e fotos súas no programa Galicia de 20 a 20 da 
TVG (2021): https://www.crtvg.es/tvg/a-carta/etapa-3-santiago-muros-5872332

Visionade os 7 primeiros minutos dese capítulo e sinalade que aspectos aparecen dos 
diferentes “Santiagos”: a cidade dos transportes, a dos traballadores, a campesiña, a estu-
dantil, a peregrina, a comercial e a relixiosa.

Despois, reflexionade e apuntade as diferenzas que atopades entre as fotografías dos 
membros do SEG que podedes ver nesta unidade didáctica e a xente retratada por Ruth 
Matilda.

Biblioteca de Galicia

O SEMINARIO DE ESTUDOS GALEGOS

O Seminario de Estudos Galegos foi unha institución científica e cultural nacida 
en 1923, vencellada á Universidade compostelá, que promoveu por primeira vez 
en conxunto a investigación e a divulgación de temática galega. Coñecer Galiza e 
espallar ese coñecemento foi o seu obxectivo principal.

De 1923 a 1936, en apenas trece anos, o SEG aglutinou as maiores persoas 
intelectuais do galeguismo e dos diferentes grupos locais de eruditos, promoveu 
unha enorme cantidade de iniciativas en numerosos ámbitos. Ademais, creou un 
ambiente de estudo cunha visión moderna e interdisciplinaria, conectado coas 
correntes máis avanzadas das ciencias que se estaban a dar en Europa.

En relación á denominación do SEG, a palabra seminario, idea de Cotarelo Val-
ledor, era de recente introdución en España pola Institución Libre de Enseñanza e 
estaba de moda nas universidades estranxeiras, vén promover unha aprendizaxe 
a partir do traballo en común de mestres e discípulos. E en canto ao concepto de 
estudos galegos, vai ser precisamente o traballo do SEG o que acuñe definitivamen-
te ese termo, cunha idea de Galiza moderna e integral, e reivindicando o galego 
como lingua plena, tamén no ámbito científico.

Os antecedentes científico-culturais do Seminario estarían en primeiro lugar 
na pedagoxía máis renovadora da Institución Libre de Enseñanza (1876), que 
inspirou as institucións culturais españolas máis destacadas do primeiro cuarto do 
século XX, como a Junta para la Ampliación de Estudios (1907), o Institut d’Estu-
dis Catalans (1907) ou a Residencia de Estudiantes (1910).

Foto dunha xuntanza xeral do SEG en abril de 1928 con destacados socios nas ruínas de San 
Domingos, en Pontevedra.

Recollendo esta liña desde 
o galeguismo, tamén serviron 
de antecedentes ideolóxicos as 
Irmandades da Fala (1916) e, 
xa moi directamente, o Grupo 
Nós de Ourense (1920) xunto a 
varios grupos de estudo como o 
promovido por Losada Diéguez 
en Pontevedra, que estudaban a 
historia, a arqueoloxía e a lingua 
galega. A irrupción da ditadura 
primorriverista provocou a pa-
rálise de todos estes grupos.

Neste contexto fúndase o 
Seminario a comezos do cur-
so 1923-24, cando un pequeno 
grupo de estudantes univer-
sitarios promoven a creación 
dunha institución que tratase os 
temas galegos cientificamente. 
A súa primeira actividade, ao 
amencer do venres 12 de ou-
tubro de 1923, foi facer unha 
excursión a pé desde a cidade 
até a casa onde pasou parte da 
infancia Rosalía de Castro, na 
comarca da Maía, en Ortoño 
(Ames), nunha andaina duns 
dez quilómetros. No camiño quizais se cruzaron coas leiteiras da Maía que ían en 
dirección contraria para levar o leite a vender en Santiago.

Ese fato de mozos, entre os que estaban Fermín Bouza-Brey, Filgueira Valverde 
e Lois Tobío –este último era o que coñecía o camiño–, fixeron a andaina como 
comezo simbólico desa nova institución que ansiaban constituír. E, apenas dúas 
semanas despois, a institución creouse oficialmente, co decidido apoio do cate-
drático, Armando Cotarelo Valledor. Como se reflectiu posteriormente no regu-
lamento desa nova institución, nomeada Seminario de Estudos Galegos, os seus 
obxectivos eran: «…el estudio de todas las manifestaciones de la cultura gallega, 
tendiendo a la formación de investigadores y a la divulgación del resultado de los 
trabajos.» 

Ou en palabras do propio Lois Tobío, que conta na súa biografía As décadas de T. 
L., o Seminario sería: «…un fogar de inquérito e espallamento do saber, cinguido, 
ademais, á cultura e realidade galegas. Sería co tempo, escola de investigadores.»



10

A organización do Seminario, baseouse desde un primeiro momento nas per-
soas asociadas, que se distribuíron en activas e protectoras, ou sexa, mecenas, 
capitaneadas por un consello director, que pilotará o goberno da asociación. Os 
socios activos organizáronse ademais en seccións temáticas, é dicir, en campos 
de estudo. Deste xeito, chegou a haber catorce seccións como Xeografía e Historia, 
Etnografía, Lingua e Literatura, Ciencias Sociais, Ciencias Naturais, Ciencias Mé-
dicas, Arte… Porén, desde un principio promóvese a interdisciplinariedade como 
unha tarefa común, algo que se plasmará nas xeiras ou excursións científicas.

Como escribiu Lois Tobío:

Establecéronse asemade as bases do traballo futuro, individual e colectivo, pois, alén das 
comunicacións ou ensaios ou outras formas de labor que cada membro debería presentar 
de cando en cando, haberían de levarse a cabo estudos colectivos, en equipa, mesmo in-
terdisciplinares.  En principio, non debería haber especialismos ríxidos, compartimentos 
estancos, senón que as seccións que se fosen creando terían fronteiras fluídas.

Os presidentes do SEG foron Armando Cotarelo Valledor (1923-25), Salvador 
Cabeza de León (1925-1934), Luís Iglesias Iglesias (1934-36) e Ramón Otero Pe-
drayo (1936).

O financiamento comezou con ache-
gas de persoeiros en forma de diñeiro e 
obxectos para, máis adiante, procurar 
subvencións das deputacións provinciais, 
concellos e asociacións da emigración 
galega en América. Estas achegas servi-
ron por exemplo para acondicionar os 
locais cedidos para uso do SEG, a impre-
sión de libros e para o desenvolvemento 
de actividades.

Actividade
Revisade a ruta a pé entre Santiago e Ortoño 
(Ames) con algún mapa en liña. Cantos qui-
lómetros son? En canto tempo aparece que 
se fai? Como di que é o terreo? Sería o mes-
mo percorrido hai cen anos? Faríase a ca-
miñada coa mesma comodidade que hoxe 
en día?

Características singulares do SEG
A iniciativa do pequeno grupo estudantil foi ben recibida por parte dalgúns dos 
intelectuais máis inquietos do momento. Isto fixo que a creación e o desenvolve-
mento do Seminario de Estudos Galegos nos mostre varios elementos sobresaín-
tes e pouco habituais.

Primeiro, é un grupo de estudantes o que promove a creación dunha entidade 
para desenvolver os seus intereses na investigación e, despois, algúns dos intelec-
tuais máis destacados da época, entre eles varios profesores da Universidade de 
Santiago, acolleron favorablemente esa iniciativa estudantil e axudaron a consoli-
dala.

Outro elemento destacado é que, grazas ao Seminario, por vez primeira a cul-
tura da Galiza e a súa divulgación é o centro dunha investigación científica. 
Ademais, o estudo científico promovido é plenamente moderno, implicando a 
conexión co que se facía fóra, o traballo de campo, a interdisciplinariedade e a in-
tención de investigar en todos os campos do saber, os vellos e os novos. De feito, o 
labor do SEG propiciou un enorme traballo científico que abrangueu numerosas 
disciplinas durante os seguintes anos.

Outro elemento definitorio do SEG foi que constituía un amplo proxecto co-
lectivo que transcendeu os círculos máis pequenos tanto galeguistas como dou-
tros eidos, e mesmo incluíu algunhas mulleres no seu seo, que participaron por 
vez primeira como investigadoras científicas.

Constituíu, polo tanto, unha experiencia singular e pioneira en Galiza que 
deixou unha gran pegada.

Como deixou escrito Tobío na súa biografía:

O Seminario era un alapeante fogar de entusiasmo e optimismo, de labor serio e de-
sinteresado alentado por un activo amor á terra. Pouco a pouco irá recadando axudas 
espirituais e materiais dentro e fóra de Galicia e gañando prestixio coa publicación dos 
seus estudos que o darán a coñecer en moitos sitios, establecendo vencellos con centros 
de Cataluña e Madrid e aínda Alemaña.  

Actividade
Que elementos 
fixeron que a 
ciencia practi-
cada polo SEG 
fora moderna?

ETAPAS DO SEMINARIO DE ESTUDOS GALEGOS

O SEG tivo tres etapas fundamentais nos seus curtos anos de vida, e un peche 
dramático, a súa incautación*.

Estas etapas correspóndense practicamente coas súas diferentes sedes, aínda 
que teñen tamén como pano de fondo os avatares políticos. Así, podemos perio-
dizar a historia do SEG:

 
Etapa Cronoloxía Sede

1ª etapa: os comezos de 1923 a 1926 Aulas da universidade
2ª etapa:  

a consolidación de 1926 a 1930 Locais de San Clemente

3ª etapa: a madurez nos 
tempos republicanos de 1930 a 1936 Locais de Fonseca

A incautación de xullo de 1936 en diante Peche dos locais e incautación

A primeira etapa vai desde a fundación en 1923 até 1926, cuns inicios moi ven-
cellados á Universidade. Eses primeiros cursos empregan locais da Facultade de 
Letras, no edificio central, actual Facultade de Xeografía e Historia. Esta primeira 
localización é precaria, con escasos medios e moi dependente da Universidade.

A segunda etapa comeza no curso 1926-27 cando o Seminario consegue a ce-
sión dun local por parte da Sociedad Económica de Amigos del País no andar 
principal da súa sede no Colexio de San Clemente, actual IES Rosalía de Castro, 
e no que estarán até o curso 1929-30. Con esta nova sede o SEG gaña en indepen-
dencia e consolida o seu traballo cultural. Esa independencia das aulas universita-
rias posibilita, por exemplo, que poida manter abertas as súas instalacións durante 
os períodos vacacionais e fóra do horario lectivo.

A terceira etapa, xa de plena madurez, comeza en 1930, cando o Seminario, 
vendo que lle queda pequena a súa sede, consegue a cesión dos locais de Fonseca 
por parte da Universidade, un lugar central da cidade, volvendo así ao ámbito uni-
versitario pero xa cunha ampla autonomía. Esta nova sede facilita moito o labor 
de instalación de coleccións e unha apertura maior ao público, co que o SEG 
adquire unha presenza aínda máis notable no ámbito cultural da cidade e do país.

Nesas dependencias de Fonseca permanecerá o Seminario ao longo de toda 
a Segunda República, até xullo de 1936, en que o golpe de Estado provoca o cese 
inmediato das actividades do Seminario e a súa incautación.

Actividade
Facede unha liña do tempo cos sucesos sociais, científicos e políticos máis destacados en 
España e Galiza entre 1923 e 1936. Despois, engadide as principais etapas do SEG.

Primeira etapa: os inicios
Vai desde a fundación no outono de 1923 até o verán 
de 1926. Nos primeiros tres cursos destacan dous ti-
pos de actividades:

• os traballos de investigación individuais das per-
soas socias para presentar en sesións do Semina-
rio, que podían valer para ingresar como asocia-
das, e que á parte de traballos de investigación 
podían ser achegas literarias e artísticas

• os traballos colectivos que facían en Composte-
la os membros que residían na cidade como, por 
exemplo, a elaboración dun ficheiro bibliográfico 
e dun vocabulario galego-castelán, a preparación 
das primeiras publicacións e a formación dunha 
biblioteca e dun museo etnográfico.

Boa parte dos traballos individuais entregados 
eran humanísticos, en especial de historia, dado o 
inicial vencello do SEG coa Facultade de Filosofía e 
Letras. Nos seguintes cursos, xa agromaron tamén al-
gúns traballos de ciencias, como bioloxía e xeoloxía, 
grazas ao labor, respectivamente, de Luis Iglesias e 
Isidro Parga Pondal. Con todo, o predominio de ma-
terias como a historia e a prehistoria, ou, en menor 
medida, a etnografía e a historia da arte, manterase 
ao longo do tempo.

Nestes primeiros tempos destaca o labor dirixen-
te de Cotarelo, Filgueira, Tobío, Bouza-Brey, Martí-
nez López e Cabeza de León xunto cos persoeiros do 
Grupo Nós, Cuevillas, Otero, Risco e Castelao.

Os traballos individuais, nos primeiros cursos, 
vanse publicar como artigos en xornais e revistas 
vencelladas, como Nós, do grupo homónimo, e o Bo-
letín de la Real Academia Gallega. E a partir do tercei-
ro curso comezarán a publicarse algúns en forma de 
libro, entre outros, os relatos Cousas, de Castelao e o 
estudo Síntese xeográfica de Galiza, de Otero Pedrayo.

Nos primeiros cursos houbo algunha xuntanza 
xeral, tendo en conta que as persoas asociadas an-
daban arredor das 75. En 1924 entrou no Seminario 

Biblioteca de Galicia

o novo arcebispo de Santiago Manuel Lago, un erudito galeguista, polo que o re-
ferendo social para a nova organización afianzouse notablemente. Outro acto des-
tacado foi o de marzo de 1926, onde se inaugurou no local recentemente estreado 
de San Clemente o Museo Etnográfico Galego.

Como escribiu Lois Tobío: «Aos dous anos de terse fundado, xa era o Semina-
rio a máis importante galaxia do pequeno cosmos intelectual galego.»

Actividade
As fotografías que podedes observar do SEG son todas en branco e negro, porque esa 
era a tecnoloxía máis estendida. As fotos en cor xa existían pero estaban aínda pouco 
desenvolvidas e eran moito máis caras. Agora coas aplicacións que se poden atopar na 
internet é moito máis doado colorear as fotos.

Comparade unha fotografía antiga, co seu característico ton branco e negro, coa mes-
ma fotografía, pero coloreada artificialmente. Atoparedes a orixinal nesta unidade e a 
coloreada no especial sobre o SEG do Consello da Cultura Galega:

http://consellodacultura.gal/paxina-area.php?id=9348&arq=4372#
Vistas as dúas fotografías agora comentade: Que vos parece o contraste? Que diferen-

zas atopades? Cal vos parece máis viva? Cal conserva un mellor espírito da época?
Agora podedes tentar vós colorear algunha fotografía antiga investigando na rede.

Foto de xuntanza xeral nos locais de San Clemente, feita polo fotógrafo Ksado, que tamén era 
membro do SEG, ano 1926. 

Segunda etapa: a consolidación
Transcorre na segunda metade da década dos vinte, entre os anos 1926 e 1930, 
cando o SEG consegue un local no Colexio de San Clemente, cedido pola So-
ciedad Económica de Amigos del País, onde se vai consolidar como institución 
cultural. Será agora cando as actividades dean un salto cualitativo grazas a:

• o inicio das xeiras ou excursións científicas para o estudo de diferentes co-
marcas galegas,

• o incremento do número de publicacións do Seminario,
• a ampliación dos seus fondos bibliográficos e museísticos,
• a creación dunha política de intercambios con outras sociedades científi-

cas peninsulares e extrapeninsulares.

Será agora, a partir de 1926, cando 
xurda a figura de persoa socia protec-
tora, que apuntalará tanto as achegas 
económicas como o apoio social, a tra-
vés dos apoios institucionais.

Nestes cursos de consolidación in-
gresaron uns cen novos membros; a 
maioría seguían provindo do sector do 
estudantado e profesorado universita-
rios, escritores, intelectuais e persoas 
eruditas, agora tamén portuguesas, e 
algúns profesionais e artistas. Entre 
os novos membros, destacan ademais 
dos que xa despuntaban na primeira 
etapa, os estudantes Antonio Fraguas, 
Sebastián González García-Paz, Ricar-
do Carvalho Calero, e o xove profesor 
de ciencias Isidro Parga Pondal. Entre 
os científicos consagrados destacan o 
agrónomo Cruz Gallástegui e o astró-
nomo Ramón Aller Ulloa. 

 A nova sede e o crecemento do cen-
tro fai que a dirección e administración 
do SEG se torne máis complexa. No fi-
nanciamento mantéñense as persoas 
socias protectoras particulares, onde 
destacou a mecenas ourensá Angelita 
Santamarina, e amplíanse os socios pro-

tectores institucionais, onde destacan as catro deputacións, varios concellos e va-
rias sociedades da emigración galega en América.

A principal novidade nas actividades do SEG neste momento son as xeiras, as 
excursións científicas de estudo a unha comarca determinada, feitas especialmen-
te nos períodos de verán. Este estudo abrangue diferentes ámbitos, dos que se en-
cargaba cadansúa sección correspondente, promovendo a interdisciplinariedade, 
ou sexa, o contacto entre as diferentes pólas do saber. As seccións que destacan nas 
xeiras son as de prehistoria e etnografía e folclore.

A primeira xeira foi no verán de 1926 a Monforte e no verán seguinte faise a 
xeira por terras do Carballiño e O Ribeiro. No verán de 1928 comezou a campaña 
da xeira na comarca do Deza, onde participaron por vez primeira todas as sec-
cións, e que se repetirá nos seguintes anos. No verán de 1929 fíxose a xeira á Terra 
de Melide, que desembocará nunha publicación monográfica e en 1930 unha a 
Calvos de Randín.

A relación con outras institucións converteuse nu-
nha das tarefas relevantes do SEG a partir desta época, 
cun intenso intercambio coas máis destacadas entidades 
científicas e culturais da península e fóra da península. 
En España destacan as relacións con todo o conglome-
rado da Junta para Ampliación de Estudios e Investiga-
ciones Científicas (JAE) e co Institut d’Estudis Catalans.

En canto a publicacións, nesta segunda etapa o Semi-
nario publica unha vintena de libros e folletos, ademais 
dos Arquivos do Seminario de Estudos Galegos, onde se 
publicaban anualmente os artigos científicos dos socios. 
Esta profusa política editorial farase primeiro a través da 
Editorial Lar e, a partir de 1927, da Editorial Nós, de Án-
xel Casal, ambas na cidade da Coruña, aínda que Casal 
trasladarase coa Editorial Nós a Santiago en 1931 ante os 
numerosos encargos do Seminario.

A multiplicación de intercambios, doazóns e as pro-
pias adquisicións do SEG posibilitaron o crecemento 
tanto da Biblioteca como do Museo. Todo este traballo 
fixo que o SEG se afianzara como unha institución de 
prestixio dentro e fóra de Galiza.

Actividade
Na web do Consello da Cultura Galega hai unha ruta dedicada a unha xeira do Seminario 
de Estudos Galegos. A que zona corresponde a xeira homenaxeada? Cantas etapas ten e 
canto dura o itinerario? Como puideron acceder os membros da Sección de Etnografía 
ás entrevistas cos seus informantes? A modo de anécdota, que comeron os membros do 
SEG nesa xeira?

http://roteiros.culturagalega.gal/roteiros/ficha/45

Terceira etapa: os tempos republicanos
Transcorre nos anos trinta até o golpe militar de xullo de 1936. En 1930, preci-
pítanse os acontecementos políticos coa caída de Primo de Rivera e o declive 
definitivo do réxime monárquico, que desemboca na proclamación da Segunda 
República o 14 de abril de 1931.

A Segunda República é a primeira experiencia plenamente democrática es-
pañola e que, ademais, impulsou unha gran transformación política e social. Isto 
posibilitou que institucións como o SEG poidan participar dese novo espírito, cun 
réxime democrático no que se pode traballar a prol da autonomía de Galiza, unha 
idea central do galeguismo. Ademais, o novo réxime republicano potencia espe-
cialmente a educación e a ciencia.

Alén das circunstancias políticas, o 
curso 1930-31 será crucial para princi-
piar unha nova etapa do Seminario por 
unha serie de feitos significativos, onde 
destacan o traslado da súa sede, a refor-
ma dos seus estatutos e un gran desenvol-
vemento das súas actividades públicas, co 
comezo da impartición de cursos, a edi-
ción de obras de prestixio, a colaboración 
estreita coa Universidade e a relación con 
Portugal.

A nova sede do Seminario a partir de 
1930 é o Colexio de Fonseca, distribuída 
en varios locais do andar principal: o sa-
lón artesoado*, onde se instala o museo, 
coas coleccións de arte, arqueoloxía e et-
nografía, e outras dependencias anexas, 
onde se establecen a biblioteca e a sala 
de traballo. Ademais, o SEG consegue 
máis dependencias na Universidade, e os 
laboratorios do Seminario sitúanse na 
Facultade de Ciencias, no edificio central 
da Universidade.

Neste momento de mudanza, o SEG reforma os seus estatutos. Nestes apare-
cen definidos os socios activos e os protectores, é dicir, as persoas que traballan e 
as que financian. Nestes cursos dos anos trinta a chegada de novos socios diminúe 
até os 40 socios activos, a metade que nas etapas anteriores. Entre estes, volve ser 
predominante a presenza de profesorado e de estudantado. Nos novos estatutos 
os socios agrúpanse oficialmente nas seccións, cada unha cun director, nomeado 
polo Consello Director.

Biblioteca de Galicia

En canto ao financiamento ademais dos socios protectores habituais, destacou 
a achega do Ministerio de Instrución Pública republicano. Os principais gastos 
nesta última etapa foron as publicacións, que levaban máis da metade do orza-
mento xa que algunhas delas eran custosas, ademais do arranxo e mantemento dos 
locais de Fonseca e a compra de material de traballo.

En canto ás actividades, esta última etapa tivo moitos proxectos, de natureza 
tanto interna coma externa. Entre as actividades internas destacan as publica-
cións, a organización dos seus fondos bibliográficos e museísticos e o traballo das 
seccións; e entre as actividades externas, sobresaen diversos cursos de divulgación 
cultural, ademais da colaboración con diferentes institucións, como o proxecto do 
Estatuto de autonomía de Galiza e o Instituto de Estudios Regionales que nace na 
Universidade compostelá.

Continuáronse recibindo traballos de novas persoas asociadas e varios convér-
tense en libros, como a compilación Dez cursos de traballo 1923-1934 (1934). Ou-
tro libro destacado foi Algunhas normas pra a unificazón do idioma galego (1933), 
onde o Seminario achegou uns criterios para poder escribir máis correctamente 
en galego. Do resto de traballos a metade foron publicados nos Arquivos e revistas.

En relación tamén ás publicacións, destacan as edicións de prestixio, de libros 
cun considerable esforzo de traballo e custo, como foi o caso da edición do Codex 
Calixtinus e o Corpus Petroglyphorum Gallaeciae, de Ramón Sobrino Buhigas. Este 
último publicouse en 1935 pero o Codex, como gran parte dos traballos do SEG, 
foi abruptamente paralizado co golpe de xullo de 1936, e xa non se puido publicar 
co selo do Seminario.

Salienta tamén a publicación dos estudos de conxunto que supuñan as xeiras, 
que forneceron material para publicar Vila de Calvos de Randín (1930), Terra de 
Melide (1933) e Parroquia de Velle (1936), en consonancia co espírito interdisci-
plinario do SEG. Dos temas tratados neses traballos destaca polo seu número a 
historia, pero tamén a prehistoria, a etnografía* e folclore, as ciencias sociais, e xa 
algo menos a historia da arte, a filoloxía e a historia da literatura.

Nestes primeiros anos 30 continuáronse facendo xeiras, como as da comarca 
do Deza, que se leva a cabo nos veráns dos anos trinta, onde van seminaristas de 
todas as seccións. No verán de 1936 iniciouse a campaña de Fisterra, onde por vez 
primeira unha xeira principal se facía nunha comarca costeira.

A nova sede en Fonseca promoveu a importancia da biblioteca e o museo do 
SEG. Na biblioteca, dirixida por Antonio Fraguas, ademais da colección de máis 
de cinco mil libros, destacan a colección de documentos medievais, os orixinais 
de escritores galegos, as estampas e gravados composteláns e a colección de canti-
gas populares, xunto a un ficheiro gráfico dos monumentos históricos e artísticos 
galegos. O museo, instalado no salón artesoado e dirixido por Xesús Carro, com-
prendía desde as doazóns iniciais de varios estudosos, as compras, o recompilado 
polos investigadores do SEG ao longo dos anos e traballos feitos a propósito para 
expor, como as maquetas dos tipos de vivendas rurais.

Actividade
Busca en http://oslibrosdeanxelcasal.blogspot.com/ os libros publicados polo SEG ao 
longo da súa traxectoria, escolle un e explícao brevemente ao resto da aula. Para isto fai 
unha ficha cos datos do libro, a que sección lle correspondería o tema e unha idea xeral 
do contido.

Foto de grupo da xeira nas Terras do Deza, 1934.

O papel público do Seminario na época republicana
A chegada da democracia coa Segun-
da República fai que se multipliquen as 
actividades públicas do SEG. Inme-
diatamente despois da proclamación 
da República, o 14 de abril de 1931, 
Lois Tobío e Ricardo Carvalho Calero, 
da Sección de Ciencias Sociais, Xurídi-
cas e Económicas do SEG, elaboran un 
Anteproxecto de Estatuto da Galiza, 
impreso o 6 de maio. Apenas tres se-
manas máis tarde, foi complementado 
cun estudo económico levado a cabo 
por Alexandre Bóveda, que tamén foi 
publicado en 1931. As vicisitudes polí-
ticas da República fixeron que o Esta-
tuto galego non se puidera plebiscitar 
até 1936, só unhas semanas antes do 
golpe de Estado que derrubou toda a 
obra democrática e autonomista desta 
xeración.     

Uns meses antes, en 1930, accede ao 
reitorado o “institucionista”, progresis-

ta e galeguista Alejandro Rodríguez Cadarso, que deu un enorme pulo aos aires 
modernizadores na Universidade compostelá coa súa democratización e galegui-
zación. Cadarso crea no curso 1931-32 o Instituto de Estudios Regionales, co que 
o SEG terá unha relación moi estreita, xa que en boa medida leva a cabo o progra-
ma do Seminario promovendo ensinanzas galegas de arqueoloxía, xeografía, his-
toria, lingua e literatura e a creación de laboratorios para facer investigacións nas 
facultades de Ciencias e Farmacia. De feito, a Universidade pídelle asesoramento 
ao SEG para acometer o proxecto. Xa no curso 1932-33 comezan a funcionar os 
Laboratorios, os cursos na Facultade de Letras e as escavacións arqueolóxicas. Con 
todo, esta prometedora modernización truncouse* ao morrer o reitor Cadarso 
nun accidente de tráfico a finais de 1933. En liña co pensamento renovador, Ca-
darso tamén impulsara a creación do Instituto de Estudios Portugueses.

Precisamente, un proxecto frutífero desta época foi o estreitamento das rela-
cións con Portugal, en especial co desenvolvemento da Semana Cultural Galega 
do Porto, na primavera de 1935, que supuxo a presentación do SEG na cidade 
principal do noroeste peninsular, Porto. Desde o principio, o Seminario mantivera 
a vontade de estreitar lazos con Portugal e iso enseguida se plasmou nas colabora-
cións de especialistas portugueses nas publicacións do Seminario.

A relevancia, pois, do Seminario xa está ben afianzada nesta altura tanto en 
Galiza como fóra e os compromisos culturais abranguían tamén os novos medios 
de comunicación, como a radio, chegada a Galiza en 1933 coa Unión Radio de 
Santiago e onde deseguida lle foi solicitado ao SEG a impartición de conferencias 
culturais. O destacado papel do SEG na cultura galega tamén se percibe polos en-
cargos de organización de efemérides como o Milenario de Celanova, en 1936, 
ou a preparación dos centenarios de Rosalía de Castro e de Antonio López Ferrei-
ro, en 1937, que por mor da situación creada pola guerra non se puideron realizar.  

Esta relevancia tamén se observa nos pronunciamentos públicos do Semina-
rio en relación a cuestións políticas e culturais en Galiza. Así, o propio Antepro-
xecto do Estatuto inicia a historia do Seminario baixo a democracia republicana. 
Ademais, o SEG solicitou para os cruceiros galegos e o Colexio de Fonseca a de-
claración de monumentos histórico-artísticos, e tamén promoveu a implantación 
do decreto de bilingüismo escolar, que xa se aplicaba en Cataluña, na reunión de 
xuño de 1936.

O 30 de maio de 1936 elixiuse presidente do SEG a Ramón Otero Pedrayo, xa 
que Luís Iglesias renunciou por ter sido nomeado reitor da Universidade compos-
telá. O mes de xuño moitos seminaristas estiveron moi atarefados coa campaña do 
Estatuto de autonomía que se votou o día 28 e que saíu amplamente referendado. 
No mes de xullo comezou a xeira a Fisterra que durou até o día 18.

Nova no xornal portugués Jornal de Noticias sobre a Semana Galega no Porto, 06/04/1935.

Actividade
A radio foi o novo medio de comunicación que irrompeu nos anos 20 e 30 do século XX. 
A día de hoxe a evolución da radio levou ao podcast: escollede un tema relacionado co 
labor do Seminario de Estudos Galegos e facede un pequeno podcast. Para isto teredes 
que preparar un guión de xeito colectivo, onde cada pequeno grupo pode traballar un 
aspecto do tema.

Última etapa: a incautación
Apenas mes e medio despois de Otero Pedrayo ser escollido novo presidente do 
SEG, e cando estaba rematando a xeira de Fisterra, chegou o golpe de Estado do 
18 de xullo do 1936 e todo se paralizou. As forzas sublevadas tomaron o control 
completo de Galiza en poucos días e o Seminario foi acusado polo novo poder de 
“separatismo”, sendo as súas actividades prohibidas inmediatamente.

A enorme represión exercida polo bando sublevado fixo que cando menos 77 
socios do Seminario foran asasinados, represaliados ou obrigados a exiliarse tras o 
triunfo franquista. Unha vez rematada a guerra as novas autoridades da ditadura 
prohiben e incautan o Seminario, xa que o identificaban co galeguismo, a auto-
nomía e a república. Finalmente, a Universidade franquista farase co control do 
patrimonio do SEG en Fonseca, até o punto de confiscar a biblioteca e o museo. 
O crego Xesús Carro tentou neses anos teimosamente defender o patrimonio do 
SEG, até o punto de agochar e sacar baixo a súa sotana as láminas da publicación 
do Codex Calixtinus da imprenta Nós para que non se perderan.

Foto de grupo da xuntanza onde se nomea presidente a Otero Pedrayo, Fonseca, 30 de maio 
de 1936. 

Uns anos despois da guerra, os poucos antigos membros do SEG que mantiñan 
boas relacións co novo réxime franquista, por seren sacerdotes ou laicos moi con-
servadores (Filgueira Valverde, Sánchez Cantón, Pedret...), impulsaron a creación 
dunha nova institución que recollera en parte o feito polo Seminario e na que 
puideran traballar tamén os membros do vello Seminario que vivían represaliados 
na ditadura (Otero Pedrayo, Fraguas etc). Pouco a pouco os vellos seminaristas 
que estaban no “exilio interior” volveron publicar os seus estudos baixo ese novo 
amparo, pero xa non era o mesmo. A nova institución creada en 1943 cos restos do 
SEG levou o nome de Instituto de Estudios Gallegos Padre Sarmiento (IEGPS), 
unha versión, en palabras do estudoso Alfonso Mato, “descafeinada e franquista 
do Seminario”.

Actividade
Visionade os vídeos que preparou o IEGPS na conmemoración do centenario do SEG. 
Que obxectos destaca do SEG? Que outros temas tratan do SEG? Escollede cada grupo 
un dos vídeos e sinalade que documentos do Seminario mostra.

Por que a maioría dos obxectos do Seminario están en mans deste Instituto? Deba-
tede se considerades que o IEGPS é a institución idónea para manter o legado do SEG.

https://iegps.csic.es/wp-content/uploads/2023/07/23-07-27-Plantilla-anual-Pil-7-C-
Naturales_g.pdf

Inscrición do Instituto Padre Sar-
miento de Estudios Gallegos coa 
árbore da ciencia nas dependencias 
de Fonseca onde antes se atopaban 
os locais do SEG. 

O SEG DESPOIS DO SEG

Tras a prohibición e a incautación do SEG pola ditadura franquista, no exilio ten-
touse reconstituír o Seminario por parte de Sebastián González e Castelao. Estes 
intentos apenas se materializarán aínda que o espírito do Seminario se mantivo en 
moitos dos seus membros ao longo das súas vidas no exilio, promovendo numero-
sas accións culturais nos países de acollida. Un exemplo foi Castelao, que, xa mori-
bundo, pide que a súa última obra, As cruces de pedra na Galiza (1950), editada na 
Arxentina, leve o selo do Seminario, como a súa última homenaxe.

Tras a morte do ditador Franco, en 1976 comeza a valorarse a idea de “resuci-
tar” o SEG mentres se vai asentando a nova democracia. En 1978, por iniciativa de 
Isaac Díaz Pardo, fillo do seminarista Camilo Díaz Baliño, inaugúrase en Santiago 
a Galería Sargadelos cunha exposición sobre o vello SEG, unha reedición de Terra 
de Melide e unha publicación coas testemuñas dos membros vivos máis destacados 
do Seminario. A partir de aí créase un grupo promotor onde os novos investiga-
dores toman o relevo para tentar reconstituír o SEG, contando coa presidencia do 
histórico Ramón Martínez López e baixo os auspicios do acabado de inaugurar 
Museo do Pobo Galego.

Ese novo Seminario continuou o 
seu labor o último cuarto do século XX, 
primeiro coa presidencia de Martínez 
López e desde 1989 con Lois Tobío, até a 
súa morte en 2003. Este novo SEG, moi 
vencellado ao impulso de Isaac Díaz 
Pardo e o Grupo Sargadelos, publicou 
algúns libros, pero non recibiu grande 
atención das novas institucións autonó-
micas, polo que a súa proxección foi li-
mitada a un ámbito voluntarista.

Con este desencontro entre o novo 
SEG e as novas realidades políticas, tan-
to estatais como autonómicas, perdeuse 
a oportunidade de reconectar o fío co 
vello SEG, algo difícil de explicar tendo 
en conta que as institucións científicas 
nacidas baixo a ditadura continúan o 
seu labor na nova etapa democrática. 
Con todo, algunhas das novas institu-
cións xurdidas da democracia e a Auto-
nomía comezaron, cando menos, a pro-
mover o estudo e difusión do vello SEG.

De feito, a creación dalgunhas novas institucións coa chegada da democracia 
e a Autonomía, veu emendar en parte a lagoa que supón a carencia do SEG. Así, 
o Museo do Pobo Galego, promovido e dirixido por dous veteranos membros do 
SEG, como Xaquín Lorenzo e Antonio Fraguas, posibilitou ter de novo un museo 
etnográfico, coa súa biblioteca, salas de exposicións e auditorio. O antigo soño dos 
seminaristas Lorenzo e Fraguas nos anos 30 puido volver ser realidade por eles 
mesmos, corenta anos despois. A outro nivel de traballo, o Consello da Cultura 
Galega, tamén dividido en seccións, atende os diferentes ámbitos culturais e cien-
tíficos en conexión co que se fai fóra. A Universidade galega, que agora son tres 
con campus nas sete cidades do país, atende dun xeito máis consciente a realidade 
galega a través do seu profesorado e alumnado.

Actividade
Ide á web do Museo do Pobo Galego http://www.museodopobo.gal/ e procurade que 
fondos do SEG conserva no seu arquivo.

Para iso fai o seguinte itinerario: Museo do Pobo Galego › Biblioteca e Arquivo › Catá-
logo en liña › Arquivo Monumental... e procurade os documentos de Jesús Carro García. 
Tedes que chegar aquí:

https://arquivomuseodopobo.oaistore.es/opac/index.php?codopac=OPEXT
Cantos documentos ten Carro nese Arquivo? Que tipo de documentos son? En que 

Sección do SEG pensas que traballou máis Carro García tras ver os seus documentos? 
Escollede cada grupo un deses documentos e procurade información sobre a peza docu-
mentada para saber onde se encontra hoxe en día.  

  
Páxina web do Consello da Cultura Galega con contidos do SEG.

PERSPECTIVAS TEMÁTICAS

Neste apartado imos achegarnos ao estudo do SEG a partir de diferentes abor-
daxes. Deste xeito, afondaremos en campos como a historia local, a vida cotiá, a 
perspectiva biográfica e xeracional, a historia das mulleres, o estudo comparativo 
e a xeografía.

Historia local: Santiago
Santiago de Compostela foi a sede do Seminario de Estudos Galegos, especial-
mente por mor da Universidade pero tamén por certa centralidade xeográfica, 
ademais de todo o pouso histórico, onde durante séculos a primacía compostelá 
concentrou un gran poder a partir do seu singular feito relixioso.

Esta importancia compostelá perderase durante o século XIX, co devalo da 
Igrexa e a perda da capitalidade, polo que o impulso da Universidade e o SEG fo-
ron fundamentais para volver situar a Santiago como capital científica e cultural.

O Santiago da época, desde finais do s. XIX a comezos do XX, era unha peque-
na cidade pero cuns servizos destacados: os sanitarios, como centro médico con 
hospitais, clínicas privadas e a Facultade de Medicina; os educativos, coa Univer-
sidade e o Instituto, e o comercial, do pequeno comercio para si e a súa bisbarra.

O SEG foi, sen dúbida, unha institución galega e de ámbito galego, aínda que a 
súa dirección e día a día foran composteláns. De feito, as direccións de seccións, 
por exemplo, recaían en xente que vivía na cidade, por practicidade. Cando algún 
dos seus directores marchaba da cidade por motivos profesionais ou persoais era 
substituído por outro membro que vivía na cidade. A importancia de Compostela 
era tal para o Seminario que aparece mesmo no logo.

Biblioteca de Galicia

Actividade
Identificade nun plano de Santiago as sedes que tivo o SEG ao longo da súa historia. 
Para conseguir o plano podedes ir á Oficina de Turismo e pedir un plano da cidade ou, 
senón, descargalo en: https://www.santiagoturismo.com/publicacions/plano-de-santia-
go-de-compostela

Sinalade no plano e investigade que funcións teñen actualmente esas sedes. Son moi 
diferentes ás do SEG?

  

Historia cotiá: a nova socialización
Os modos de vida foron modernizándose nas primeiras décadas do século XX 
por varios factores, como a relaxación dos códigos de clase, certa laicización, a 
incorporación da muller aos estudos, o espallamento do ensino e a súa democra-
tización, as conquistas laborais, a difusión de novas formas de lecer etc. O SEG, 
como institución renovadora, tamén turrou por esa modernización en moitos des-
tes ámbitos.

O Seminario, de feito, xunto coa chegada de profesorado novo, axudou a im-
pulsar unha pequena revolución nos costumes dentro do envarado* mundo uni-
versitario. Até ese momento, o trato entre profesorado e alumnado era dunha gran 

A presenza compostelá no 
SEG aparece nas portadas 

das publicacións, coa forma 
Sant’Iago ou Compostela, ou 
ambos, tal e como se pode 

comprobar en dúas destaca-
das publicacións. 

O editor Ánxel Casal incluíu 
nalgunhas das publicacións 
do SEG motivos compos-
teláns e xacobeos, como a 
cruz de Santiago ou a cun-
cha como contracubertas 

para pechar os libros. 

distancia e, cos aires renovadores, pasouse a ir xuntos de traballo de estudo, en liña 
co modelo “institucionista”* do Seminario. En xeral, nos anos vinte cambiouse ao 
profesor distante con toga e barrete* que só impartía clases “maxistrais” ao profe-
sor en chaqueta e sen chapeu que impartía aulas máis próximas e participativas, 
ademais de que tamén investigaba.

Isto vai parello á recente incorporación das mulleres a moitos ámbitos como 
o universitario. Desde que obtiveron o dereito ao ensino universitario, en 1910, 
paseniñamente, as mulleres foron incorporándose, e foi na década dos vinte e trin-
ta onde se multiplica a súa presenza, chegando a ser o 10% do seu alumnado en 
Santiago nos anos 30. Coa súa incorporación, os espazos universitarios comezaron 
a ser mixtos e, coa República, ese ensino mixto estendeuse tamén á Escola de Ma-
xisterio, situada no Colexio de San Xerome, a carón da sede do SEG.

Actividade
Analizade o cambio de costumes que se deron nos anos vinte e primeiros trinta na so-
ciedade galega a partir do papel dun novo deporte que comezou a facer furor. Visionade 
o vídeo Vinte no fútbol (2020, 9 min), o 5º capítulo da serie 20 dos XX que realizou a 
revista Vinte de Praza Pública.   

Como chegou o fútbol a Galiza? De onde chegou? Cando se asentou e profesionali-
zou? Houbo fútbol feminino nesa época? Que cambios de costumes percibes na irrup-
ción do fútbol?

https://vinte.praza.gal/multimedia/os-20-do-xx-capitulo-5-vinte-no-futbol

Historia xeracional e biográfica
A nómina de membros que conformaron o SEG é moi extensa e comprende va-
rios grupos:

• os fundadores, estudantes novos, dos que algúns deles despuntaron despois 
como seminaristas cruciais e investigadores de longa traxectoria, como Fer-
mín Bouza-Brey, Filgueira Valverde, Lois Tobío, Ramón Martínez López,

• os intelectuais galeguistas da Xeración Nós, que crearon e marcaron a mo-
derna cultura galega, como Castelao, Otero Pedrayo, Risco e Cuevillas,

• os profesores da Universidade, como Armando Cotarelo Valledor e Salva-
dor Cabeza de León, afastados do galeguismo político pero conectados co 
galeguismo cultural,

• os vellos eruditos locais, que atoparon no SEG unha institución onde com-
partir e publicar os seus traballos, como os veteranos Federico Maciñeira e 
Arias Sanjurjo, ou o mozo Xesús Carro,

• os científicos da Universidade que se decataron da importancia do SEG e 
contribuíron co seu traballo, como Isidro Parga Pondal e Luís Iglesias,

• os investigadores conectados cos quefaceres do SEG, onde destacan os cien-
tíficos Cruz Gallástegui e Ramón Mª Aller Ulloa e o prehistoriador Ramón 
Sobrino Buhigas,

• os estudantes galeguistas, que se ían incorporando segundo chegaban á 
Universidade e que comezan a traballar cientificamente no SEG, exemplo 
disto, son os irmáns Xesús e Xaquín Lorenzo, Antonio Fraguas, Sebastián 
González García-Paz, Francisco Fernández del Riego, Ricardo Carvalho Ca-
lero etc.,

• as mulleres estudantes que se incorporaron aos estudos universitarios ta-
mén tiveron o seu papel no SEG, onde destacaron en historia Luisa Cuesta, 
Sara Leirós e Pura Lorenzana, en ciencias, as químicas Amparo Arango e 
Dolores Lorenzo e en lingua, a alemá Margot Sponer.

Como podemos observar, a composición 
do SEG foi moi variada e practicamente case 
todo o mundo interesado na investigación, 
tanto profesorado como alumnado e estudo-
sos nos anos vinte e trinta, teñen algunha re-
lación co Seminario. Ademais, na traxectoria 
do SEG deu tempo de implicar a varias xe-
racións de estudosos, polo que se pode con-
siderar ao Seminario como unha experiencia 
interxeracional, onde se mesturaron investi-
gadores de diferentes tramos de idades, desde 
estudantes a vellos eruditos.

Actividade
Ide á web do Consello da Cultura Galega no es-
pecial do SEG, escollede individualmente a bio-
grafía dalgún dos membros máis destacados do 
Seminario e facede unha pequena presentación 
da súa vida e obra. Como complemento á biogra-
fía investigade na rede se ese biografiado ou bio-
grafiada ten algún tipo de homenaxe (rúa, insti-
tuto, monumento etc) na súa localidade natal ou 
onde desenvolveu o seu labor.
http://consellodacultura.gal/area2.php?arq=4372

Historia das mulleres: as socias
A pesar de ser o SEG unha institución predominantemente masculina, –non 
hai máis que botar un ollo ás fotografías da época para decatarse diso–; porén, o 
contexto modernizador do momento permitiu a incorporación das mulleres no 
ámbito universitario, polo que, tamén se notou a súa presenza nos traballos do 
Seminario. Desde moi cedo aparecen as primeiras socias, como a estudante de 
Historia Carmiña Sierra, socia desde as primeiras semanas da fundación do SEG.



30

Como socias activas do Seminario, sobresaen os ingresos da historiadora e 
profesora Luísa Cuesta en 1924, que publicou un libro sobre a emigración galega 
a América, a pintora María Corredoyra en 1928, a profesora Sara Leirós en 1929, 
que publicou unha obra sobre o pensamento do Padre Feijóo, a profesora Pura 
Lorenzana en 1930, que escribiu un artigo sobre mámoas e a mestra Josefa Iglesias 
Vilarelle en 1933, que publica no Seminario o primeiro método de lectura en gale-
go. Un caso especial foi a da alemá Margot Sponer, proposta como socia en 1926, 
e que publicou varios pequenos traballos de grande interese sobre a lingua galega.

Outra contribución feminina ao SEG deuse entre as socias protectoras, onde 
destacou Angelita Varela, condesa del Valle de Oselle, que foi unha das grandes 
mecenas do Seminario. Grazas ao seu mecenado puidéronse publicar os dous pri-
meiros tomos dos Arquivos. Outras protectoras pertencían aos círculos de semina-
ristas, sendo elas tamén brillantes estudantes e profesionais.

Outras mulleres estudantes foron usuarias da biblioteca do Seminario, como 
no caso de varias licenciadas en Historia.

Actividade
Ide ao Álbum de Mulleres do Consello da Cultura Galega e escribide “Seminario de 
Estudos Galegos” na pestana de busca. Cantas biografías aparecen? Escollede entón al-
gunha das socias do SEG e facede unha pequena presentación sobre elas na aula. Como 
complemento á biografía investigade na rede se esa biografiada ten algún tipo de home-
naxe (rúa, instituto, monumento etc) na súa localidade natal ou onde desenvolveu o seu 
labor. Ademais, podedes consultar tamén varias publicacións de Aurora Marco, como o 
Dicionario de mulleres galegas (2007) ou a biografía Carmiña Sierra. A primeira muller 
do SEG (2023).

Álbum de mulleres: http://www.culturagalega.org/album/

Historia comparativa:
a relación con outros institutos de investigación

Unha das tarefas que desde o principio cultivaron os membros do Seminario 
foron os intercambios con diferentes entidades científicas e culturais españolas e 
estranxeiras avanzadas, como todas as vencelladas á rede da Junta de Ampliación 
de Estudios (JAE), o Institut d’Estudis Catalans (IEC) e aqueles profesores reno-
vadores nas universidades.

A relación do SEG co Institut d’Estudis Catalans (1907) foi constante, primei-
ro para coñecer a estrutura catalá e aproveitala como modelo e despois xa por in-
tercambio científico a partir sobre todo da presenza de varios profesores cataláns, 
como o prehistoriador Lluís Pericot e o químico Fernando Calvet.

Outra relación profunda foi o intercambio coas sociedades científicas portu-
guesas, como o Instituto Histórico do Minho, o Instituto de Antropologia e Et-
nologia de Porto ou a Sociedade Martins Sarmento de Guimarães, todas no norte 
do país. Esta relación deu pé a que numerosos científicos portugueses entraran no 
SEG como socios.

Xa na propia Galiza, a ligazón do SEG co Instituto de Estudios Regionales da 
Universidade compostelá será tamén moi estreita, xa que era un obxectivo do pro-
pio Seminario que a Universidade abordase directamente os estudos de interese 
galego.

En termos de historia comparativa, pódese facer unha análise da distinta sor-
te que tiveron o SEG e o Institut d’Estudis Catalans tras o golpe de Estado e a 
longa ditadura franquista. Mentres o Seminario foi incautado pola nova univer-
sidade franquista, e creouse un novo instituto de investigación o IEC, que tamén 
foi acosado pola ditadura, porén, puido sobrevivir primeiro na clandestinidade e 
despois paseniñamente foi retomando a actividade a partir dos anos 50 e 60 con 
algunhas publicacións.

Coa recuperación da democracia o IEC converteuse nunha institución de gran 
relevancia na cultura catalá, recoñecida pola Generalitat, e continúa traballando 
hoxe en día. Mentres, en Galiza, coa volta da democracia houbo un intento de re-
cuperación do SEG grazas ao esforzo voluntarista dalgúns persoeiros, en especial 
de Isaac Díaz Pardo, pero que apenas tivo eco nas novas institucións autonómicas, 
como a Xunta de Galiza, polo que a súa restitución foi frustrada. E, pola contra, o 
que se mantivo e mantén é a vella institución creada en plena ditadura, o Instituto 
de Estudios Gallegos Padre Sarmiento.

Actividade
Facede un debate na aula sobre a diferente 
evolución que tiveron o SEG e o IEC na dita-
dura e na democracia.

Xeografía de Galiza
O espallamento da modernidade nos anos vinte e trinta, con certa “democratiza-
ción” do ensino, incluída a Universidade, provocou a expansión da instrución en 
persoas que proviñan de círculos menos elitistas.

O SEG estivo ligado desde os seus comezos á Universidade compostelá e ba-
seouse principalmente no labor de profesorado e alumnado universitario pero o 
seu obxecto de estudo era claramente Galiza. Ademais, no seu seo interviñeron 
tamén os máis destacados intelectuais do galeguismo e dos distintos grupos locais 
de eruditos de diferentes localidades.

Entre ese alumnado e profesorado que forneceu o SEG tense sinalado que su-
pón a incorporación á cultura de xente que provén da costa. De feito, a maioría do 
estudantado que fundou o SEG vén de cidades ou vilas da costa ou próximas a ela. 
A Galiza costeira comezaba, pois, a tomar o relevo da Galiza de interior, que até 
ese momento parecía prover de intelectuais ao país, como era o caso inmediata-
mente anterior, do Grupo Nós de Ourense. Con todo, é no interior, pero próxima 
á costa, Compostela, pola súa centralidade e, sobre todo, pola súa Universidade, 
onde se vai concentrar a produción intelectual, coordinando os grupos de eruditos 
locais.

Outro aspecto que hai que sinalar a nivel xeográfico é a dicotomía urbano/ru-
ral, inserida de cheo na xeración do Seminario, porque é nas cidades onde se leva 
a cabo a produción cultural máis habitual, onde se reúnen, onde se imprime, onde 
se fan conferencias etc, e é no ámbito rural, sexa de interior, o máis habitual, ou 
de costa, onde os investigadores universitarios, xa plenamente urbanizados, van 
facer traballo de campo, ás áreas rurais, tal e como se verá nas xeiras. O que non 
formulou o SEG foi estudar o fenómeno urbano.

Actividade
En pequenos grupos preparade un mapa de 
Galiza, coas localidades máis importantes para 
orientarse. Entón consultade o especial sobre o 
SEG na web do Consello da Cultura Galega e 
colocade no mapa onde se fixeron as xeiras do 
Seminario. Despois, no apartado das biografías, 
ide anotando onde naceron os principais mem-
bros do SEG e ídeos colocando tamén no mapa.  
http://consellodacultura.gal/area2.php?arq=4372

Vocabulario 
Artesoado: Decorado con molduras xeométricas [teito, bóveda etc.], especialmente en arquitec-
tura o teito constituído e decorado con esas molduras, os artesóns.
Barrete: Gorro con forma de prisma e unha borla na parte superior utilizado por xuíces, maxis-
trados, avogados e catedráticos en cerimonias solemnes.
Envarado: Dito dunha persoa estirada e orgullosa.
Etnografía: Ciencia que ten por obxecto o estudo e descrición dos grupos humanos e dos seus 
caracteres antropolóxicos, culturais, sociais etc.
Incautación: Acción e efecto onde a autoridade se apodera dos bens ou de algo que estaba en 
mans dunha persoa ou institución.
Institucionista: Neste contexto refírese aos membros da Institución Libre de Enseñanza, orga-
nización pedagóxica española de finais do século XIX e comezos do XX, cun destacado espírito 
democrático e modernizador.
Truncarse: Impedir que [un proceso, acción etc.] chegue a termo ou se desenvolva con norma-
lidade.

Recursos en liña
  Os 20 do XX, de Vinte, a revista de Praza Pública, fixo esta serie de vídeos explicativos ani-
mados para coñecer a sociedade galega de hai cen anos. Ten sete capítulos de 9 minutos de 
duración cada un. https://vinte.praza.gal/multimedia/os-20-do-xx
A serie Galicia de 20 a 20 da TVG (2021) trata a historia da fotógrafa norteamericana Ruth 
Matilda Anderson e o seu percorrido por Galiza entre 1924 e 1926. Ten dez capítulos de 
unha hora de duración cada un. https://www.crtvg.es/tvg/programas/galicia-de-20-a-20

O blog http://oslibrosdeanxelcasal.blogspot.com/ é un excelente compendio da obra editada 
por Ánxel Casal a finais dos anos vinte e primeira metade dos trinta.
No web do Consello da Cultura Galega hai roteiros, un deles está dedicado a unha xeira do 
Seminario de Estudos Galegos. http://roteiros.culturagalega.gal/roteiros/ficha/45
Vídeos sobre o SEG feitos polo IEGPS:
https://iegps.csic.es/wp-content/uploads/2023/07/23-07-27-Plantilla-anual-Pil-7-CNatu-
rales_g.pdf
O Museo do Pobo conserva parte do legado material do antigo museo do SEG. No seu arqui-
vo dixital pódese consultar ese legado:
https://coleccionesdopobo.oaistore.es/opac/busca.php?formTipo=0&codopac=OPEST&di-
recto=BBB.palitroque.==.palitroque.C0002&idcate=0000000027
Álbum de Mulleres do Consello da Cultura Galega: http://www.culturagalega.org/album/
Especial no web do Consello da Cultura Galega sobre o SEG:
http://consellodacultura.gal/area2.php?arq=4372
Plano de Santiago: https://www.santiagoturismo.com/publicacions/plano-de-santiago-de-
-compostela
Documental Saber Galiza. O Seminario de Estudos Galegos, de Cristina de la Torre, Nós Te-
levisión, 36 minutos de duración, outubro de 2023.
https://nostelevision.gal/saber-galiza-o-seminario-de-estudos-galegos/

Referencias das imaxes
Os dous logos que abren e pechan esta unidade son autoría de Castelao, e foron impresos con esa 
mesma cor azul. O primeiro logo provén da contracapa do Arquivos I, 1927, e o segundo logo 
provén da contracapa do Arquivos VI, 1933-34. O resto das imaxes da UD manteñen a súa cor 
orixinal tamén.

Da Galiciana proceden as fotos postais de edificios e rúas de Santiago, os dous debuxos de 
Castelao (Aos estudantes... e a portada de Nós) e os logos do SEG, e, finalmente, a partitura e a 
capa do Arquivos I.

Do Museo de Pontevedra proveñen, da colección de Filgueira Valverde, as fotos da xuntan-
za xeral de Pontevedra nas ruínas de San Domingos (Estudio fotográfico Sáez Mon y Novás), e 
as dúas fotos da xeira do Deza, a de Cuevillas e Filgueira e a grupal; e do fotógrafo Ksado son as 
fotos da reunión de 1926 en San Clemente e a das escaleiras en Fonseca en 1936. 

Do Museo do Pobo Galego provén o carné de socio de Xaquín Lorenzo. 
Da Wikipedia procede a capa do Anteproxecto de Estatuto de Galiza, SEG, que a súa vez 

provén da Real Academia Galega, a foto da inscrición do IPSEG coa árbore da ciencia, o retrato 
de Margot Sponer e o logo do IEC. 

Da Biblioteca Municipal de Porto provén a nova do Jornal de Noticias da Semana Galega de 
Porto, a través de varios artigos da investigadora Teresa Soeiro.

Da Fundación Otero Pedrayo e da Fundación Penzol provén a foto da reunión en Fonseca 
onde se nomeou a Otero presidente o 30 de maio de 1936. 

Do portal web isaacdiazpardo.gal provén a foto do cartel homenaxe ao SEG na galería Sar-
gadelos de Santiago.

E do blog oslibrosdeanxelcasal proveñen as capas de Terra de Melide, Arquivos II e Síntese 
xeográfica de Galicia, os motivos da contracapa da cruz de Santiago e da cuncha e do colofón de 
Ánxel Casal.

Da Universidade de Valladolid provén o retrato de Luisa Cuesta, a través do artigo de Ara-
celi Martínez en nuevaalcarria.com.

Colofón de Ánxel Casal. Arquivos IV, 1932.

